
“Valideynlərini itirmiş və valideyn 
himayəsindən məhrum olmuş uşaqla-
rın sosial müdafiəsinin yaxşılaşdırıl-
ması tədbirləri haqqında” Azərbaycan 
Respublikası Nazirlər Kabinetinin 
2001-ci il 7 noyabr tarixli 179 nömrəli 
Qərarında dəyişiklik edilməsi barədə

Azərbaycan Respublikası Konstitu-
siyasının 119-cu maddəsinin səkkizinci 
abzasını rəhbər tutaraq, Azərbaycan 
Respublikasının Nazirlər Kabineti  
qərara alır: 

“Valideynlərini itirmiş və valideyn 

himayəsindən məhrum olmuş uşaqların 
sosial müdafiəsinin yaxşılaşdırılması 
tədbirləri haqqında” Azərbaycan Res-
publikası Nazirlər Kabinetinin 2001-ci il 
7 noyabr tarixli 179 nömrəli Qərarında 
(Azərbaycan Respublikasının Qanun-
vericilik Toplusu, 2001, № 11, maddə 
719; 2017, № 12 (II kitab), maddə 2514; 
2020, № 4, maddə 480, № 8, maddə 
1122; 2021, № 1, maddə 97; 2022,   
№ 1, maddə 71) aşağıdakı dəyişikliklər 
edilsin:

1. 2-ci hissənin ikinci və üçüncü 

abzaslarından “dövlət” sözü çıxarılsın, 
dördüncü abzasında “uşaqlar” sözündən 
sonra “, habelə onların arasından olan 
şəxslər” sözləri, “avadanlıqla” sözündən 
sonra “və ya öz arzularına əsasən, 265 
manat məbləğində pul kompensasiyası 
ilə” sözləri əlavə edilsin.

2. 4-cü hissədə “humanitar və sosial” 
sözləri “Sosial” sözü ilə əvəz edilsin.

Əli ƏSƏDOV  
Azərbaycan Respublikasının  

Baş naziri

Şeyxülislam Allahşükür Paşazadə Rus Pravoslav 
Kilsəsinin nümayəndəsi ilə görüşüb

İyunun 11-də Qafqaz Müsəlmanları İdarəsinin (QMİ) sədri 
şeyxülislam Allahşükür Paşazadə Rus Pravoslav Kilsəsinin Bakı və 
Azərbaycan Yeparxiyasının sabiq arxiyepiskopu Aleksandr İşeinin 
Birinci Fəxri xiyabanda məzarını ziyarət edib, önünə əklil qoyub və 
mərhumun ruhuna dualar oxuyub.

QMİ-nin mətbuat xidmətindən 
AZƏRTAC-a bildiriblər ki, daha sonra 
Qafqaz Müsəlmanları İdarəsində Rus 
Pravoslav Kilsəsinin rəsmisi ilə görüş 
keçirilib. Rus Pravoslav Kilsəsinin Bakı 
və Azərbaycan Yeparxiyasının sabiq 
arxiyepiskopu Aleksandr İşeinin vəfatının 
ildönümü münasibətilə Bakıya təşrif bu-
yurmuş Pyatiqorsk və Çerkessk arxiye-
piskopu Feofilaktı qəbul edən QMİ sədri 
şeyxülislam Allahşükür Paşazadə Alek-
sandr Atanın Azərbaycanda dinlərarası 
münasibətlərin, multikulturalizmin inki-
şafında, Azərbaycan və Rusiya arasın-
da dostluq münasibətlərinin bərqərar 

olmasında rolundan, Azərbaycanda 
dinlərarası qardaşlıq və əməkdaşlıq 
mühitinə töhfələrindən danışıb. Qeyd 
edib ki, Rus Pravoslav Kilsəsinin Bakı və 
Azərbaycan Yeparxiyasının arxiyepiskopu 
Aleksandr İşein 1998-ci ildə təsis edilmiş 
Bakı yeparxiyasının yepiskopu, 2012-
ci ildən Arxiyepiskop statusunda ali din 
xadimi kimi səmərəli fəaliyyət göstərib, 
Azərbaycan cəmiyyətinin ehtiramını qa-
zanıb, dövlətimizin ali mükafatları ilə təltif 
edilib.

Şeyxülislam A.Paşazadə arxiyepiskop 
Aleksandrla qardaşlıq münasibətlərini 
yüksək dəyərləndirdiyini, onun Qafqaz 

Müsəlmanları İdarəsi ilə Rus Pravoslav 
Kilsəsi arasında dini-mənəvi əlaqələrin in-
kişafında böyük rolu olduğunu vurğulayıb. 
Moskva və bütün Rusiya patriarxı Kirilə 
salamlarını yetirən QMİ sədri ümidvar 
olduğunu bildirib ki, bu əlaqələr bundan 
sonra da davamlı inkişaf edəcəkdir.

Pyatiqorsk və Çerkessk arxiyepisko-
pu Feofilakt, öz növbəsində, şeyxülislam 
A.Paşazadəyə mərhum arxiyepiskop 
Aleksandr həzrətlərinə hər zaman dəstək 
olduğuna görə təşəkkürlərini bildirərək, 
Rus Pravoslav Kilsəsində həmişə bu 
amili yüksək dəyərləndirdiklərini ifadə 
edib. Özünün Qafqaz bölgəsində fəaliyyət 
göstərdiyini vurğulayan arxiyepiskop 
Feofilakt A.Paşazadəni Qafqazın ən böyük 
din xadimi kimi səciyyələndirib. O qeyd 
edib ki, dünyada xalqları düzgün yola 
yönəldən belə müdrik və məsuliyyətli din 
xadimlərinə böyük ehtiyac vardır. 

12 iyun 2022-ci il, bazar2
Slovakiya Milli Şurasının sədri 

Boris Kolların rəhbərlik etdiyi parlament 
nümayəndə heyəti Şuşa şəhərində olub

Ölkəmizdə səfərdə olan Slovakiya Milli Şurasının sədri Boris 
Kolların rəhbərlik etdiyi parlament nümayəndə heyəti iyunun 11-də 
Azərbaycanın mədəniyyət paytaxtı Şuşa şəhərində olub.  

Parlamentin Mətbuat və ictimaiyyətlə 
əlaqələr şöbəsindən AZƏRTAC-a bildi-
rilib ki, qonaqları Milli Məclisin sədr mü-
avini Adil Əliyev və digər rəsmi şəxslər 
müşayiət ediblər. 

Şuşaya səfər çərçivəsində qonaq-
lar Füzuli Beynəlxalq Hava Limanına 
gəliblər. Prezident İlham Əliyevin 
sərəncamı ilə qısa müddətdə tikilərək 
istifadəyə verilmiş bu hava limanının 
texniki imkanları barədə qonaqlara 
məlumat verilib. Slovakiya parlamentinin 
nümayəndələri Füzuli Beynəlxalq Hava 
Limanının və tikilməkdə olan Laçın hava 

limanının maketləri ilə də tanış olublar.   
Sonra qonaqlar Füzulidən minalar-

dan təmizləmə işləri aparılan sahəyə 
gedərək, burada görülən işlərin gedişi 
ilə yaxından tanış olublar. Burada Slova-
kiya Milli Şurasının sədri Boris Kolların 
iştirakı ilə minanın uzaq məsafədən 
partladılması prosesi həyata keçirilib. 
Sonra qonaqlar Şuşa şəhərinə yola 
düşüblər. 

Şuşa şəhərində Slovakiya parla-
ment nümayəndə heyətini Prezidentin 
Şuşa rayonunda xüsusi nümayəndəsi 
Aydın Kərimov qarşılayaraq, onlara 

Şuşanın Qala divarları, şəhərin tarixi, 
işğal dövründəki vəziyyəti və burada 
aparılan quruculuq işləri barədə danışıb. 
Parlament nümayəndələrinin diqqətinə 
çatdırılıb ki, şəhərdəki tarixi abidələr və 
məscidlər Prezident İlham Əliyevin və 
Birinci vitse-prezident Mehriban xanım 
Əliyevanın birbaşa nəzarəti ilə bərpa 
olunur. Qonaqlara şəhərdə bərpa olun-
muş tarixi abidələr, tikiləcək yeni yaşa-
yış binaları barədə də məlumat verilib.  

Səfər zamanı slovakiyalı qonaqlar 
Şuşanın Qala divarlarını seyr ediblər, 
Şəhər Meydanı ətrafında yerləşən 
Prezidentin Xüsusi Nümayəndəliyinin 
binasında aparılan bərpa işləri ilə 
tanış olublar. Onlara Şəhər Meyda-
nı, orada qoyulmuş Azərbaycanın 
görkəmli mədəniyyət xadimləri Xur-
şidbanu Natəvanın, Bülbülün, Üzeyir 
Hacıbəylinin ermənilər tərəfindən 
güllələnmiş heykəlləri barədə məlumat 
verilib. 

Sonra parlament nümayəndələri 
Cıdır düzündə olublar. Bildirilib ki, 
qəhrəman əsgərlərimiz böyük şücaət 
göstərərək sıldırım qayalarla Cıdır 
düzünə qalxmış, canları və qanları ba-
hasına Şuşanı işğaldan azad etmişlər. 
Bu gün Cıdır düzü işğaldan əvvəl oldu-
ğu kimi, möhtəşəm tədbirlərin keçirildiyi 
məkanına çevrilib. 

Slovakiya Milli Şurasının sədri 
Boris Kollar Şuşada Slovakiyanın 
STV telekanalına müsahibə ve-
rib. O, müsahibəsində Şuşanın 
azad olunmasından, Azərbaycanın 
görkəmli mədəniyyət xadimləri Xur-
şidbanu Natəvanın, Bülbülün, Üzeyir 
Hacıbəylinin ermənilər tərəfindən 
güllələnmiş heykəllərinin tarixindən 
danışıb, səfər barədə təəssüratlarını 
bölüşüb.

Paraqvay parlamentinin nümayəndə 
heyəti Füzuli və Şuşaya səfər edib
Ölkəmizdə səfərdə olan 

Paraqvay parlamentinin 
Xarici əlaqələr komissiyasının 
sədri Valter Enrike Harms və 
Paraqvay Senatındakı Paraqvay-
Azərbaycan Dostluq Qrupunun 
sədri Lukas Akino Xaradan ibarət 
nümayəndə heyəti Azərbaycanın 
işğaldan azad edilmiş Füzuli 
rayonunda və Şuşa şəhərində 
olub. Səfərin məqsədi işğaldan 
azad olunmuş torpaqlarımızda 
erməni vandalizminin izləri, 
dağıntılar, eləcə də aparılan 
bərpa-quruculuq işləri ilə 
tanışlıqdır.

AZƏRTAC-ın bölgə müxbiri xəbər 
verir ki,  səfər iştirakçıları əvvəlcə Füzuli 
rayonunun Merdinli kəndində erməni 
barbarlığı ilə tanış olublar. Məlumat 
verilib ki, erməni vandalları 27 il ərzində 
kəndi talayıb, yer üzündən siliblər. 
Bütün evlər, sosial obyektlər dağıdılıb, 
təsərrüfatlar məhv edilib. Düşmənlər 
Merdinli kəndindəki məsciddən mal-
qara tövləsi kimi istifadə etməklə, 
azərbaycanlılara qarşı öz nifrətlərini 
göstəriblər. Kənd qəbiristanlığı da 
erməni vandalizminə məruz qalıb 
– məzarlar dağıdılıb, məzar daşları 
uçurulub.

Nümayəndə heyəti Füzuli Beynəlxalq 
Hava Limanına da gəlib. Bildirilib ki, 44 
günlük Zəfər yürüşü zamanı azad edilən 
torpaqlarda Azərbaycan tərəfindən 
irimiqyaslı tikinti-quruculuq işləri aparı-
lır. Bu işlər çərçivəsində Füzulidə qısa 
zamanda beynəlxalq hava limanı inşa 
olunub. Burada görülən işlər beynəlxalq 
norma və standartlara uyğun şəkildə 
həyata keçirilib. Artıq hava limanı xarici 
ölkələrdən təyyarələr qəbul edir.

Paraqvaylı qonaqlar Füzuli şəhərinin 
mərkəzində də erməni vəhşiliyinin 
şahidi olublar. Məlumat verilib ki, şəhər 
tamamilə viran edilib, yaşayış binala-
rı ilə bərabər, tarixi-mədəni abidələr 

də dağıntılara məruz qalıb. Həmçinin 
şəhərin təbiəti, ağaclar və yaşıllıqlar 
məhv olunub.

Füzulidə erməni barbarlığı ilə tanış 
olan qonaqlar sonra Şuşa şəhərinə 
gəliblər. Onlara Şuşa şəhəri, bura-
da həyata keçirilən yenidənqurma 
işləri barədə məlumat verilib. Bildirilib 
ki, 30 ilə yaxın işğal dövründə Şuşa 
şəhərindəki tarixi binalar, məscidlər, 
abidələr erməni vandalizminə məruz qa-
lıb. Şuşa işğaldan azad edildikdən sonra 
burada genişmiqyaslı bərpa-quruculuq 
işlərinə start verilib. İnfrastrukturun 
qurulması ilə yanaşı, Şuşada şəhərin 
əsl tarixi simasının, tarix və mədəniyyət 
abidələrinin bərpasına başlanılıb.

Paraqvaylı qonaqlar Xurşidbanu 
Natəvanın evi və Xan qızı bulağı olan 
ərazi ilə tanış olub, Azərbaycanın 
tanınmış şəxsiyyətləri Natəvan, Bül-
bül və Üzeyir Hacıbəylinin güllələnmiş 
heykəlləri olan Şuşa şəhər mərkəzi 
meydanına gəliblər. Onlara şəhər və 

güllələnmiş heykəllər barədə məlumat 
verilib. Bildirilib ki, işğal zamanı 
ermənilər heykəlləri Ermənistana apa-
raraq dəmir konstruksiyasını əritmək 
və satmaq istəyiblər. Ulu öndər Heydər 
Əliyevin təşəbbüsü ilə həmin heykəllər 
Ermənistandan alınaraq Azərbaycana 
gətirilib və Bakıda İncəsənət Muzeyinin 
həyətində saxlanılıb. Şuşa işğaldan 
azad olunduqdan sonra həmin heykəllər 
öz əvvəlki yerlərinə qaytarılıb.

Şuşa şəhər qala divarları ilə ta-
nış olan nümayəndə heyətinə Şuşa 
şəhərinin tarixi, qala divarlarının 
tikilməsi barədə məlumat verilib. 
Bildirilib ki, Qarabağ xanı Pənahəli 
xan tərəfindən inşa edilən qala uzun 
müddət şəhəri xarici müdaxilələrdən 
qoruyub. İşğal dövründə qala divarları 
erməni vandalizminə məruz qalıb. Şuşa 
işğaldan azad edildikdən sonra qalada 
təmir-bərpa işləri aparılıb. 

Qonaqlar daha sonra Cıdır düzündə 
olub, buradan açılan əsrarəngiz 
mənzərəni seyr ediblər.

Şuşa Bəyannaməsi Azərbaycan 
üçün tam uğurlu sənəddir

Azərbaycan və Türkiyə prezidentləri 
İlham Əliyev ilə Rəcəb Tayyib 
Ərdoğanın 2021-ci il iyunun 15-də Şuşa-
da imzaladıqları Bəyannamə iki qardaş 
ölkə arasında tarixi münasibətlərin yeni 
mərhələsinin başlanğıcı oldu.

Şuşa Bəyannaməsi sülhə yol 
açmaqla yanaşı, Qarabağ ərazisində 
yaşayan erməni əsilli vətəndaşlarımızın 
inteqrasiyası üçün də əlavə imkanlar 
yaradacaq.  

Bu, həm də yeni sərmayə qo-
yuluşu prosesini stimullaşdırmaqla 
bölgənin artan investisiya potensialına 
töhfələrini verəcək. Bununla da iqtisadi 
münasibətlərin formalaşması prosesi 
sürətlənərək, yeni perspektivlər vəd 
edir. Bəyannamə, eyni zamanda, turizm 
üçün xarakterik olan Şuşa və digər 
yerlərdə geniş imkanlar açmaqla iqtisadi 
yüksəlişin təmin olunmasını şərtləndirir.

Qeyd olunanlarla yanaşı, Şuşa 
Bəyannaməsi Azərbaycan üçün siyasi, 
diplomatik və iqtisadi cəhətdən tam 
uğurlu sənəddir. Həm də Türkiyənin 
dünyanın nüfuzlu ölkələrindən biri 
olduğunu, beynəlxalq aləmdə güc 
mərkəzi kimi tanındığını, standartlarını 

diqtə etdiyini nəzərə alsaq, o zaman 
Bəyannamədə əksini tapan hərbi 
əməkdaşlıq, regional əhəmiyyət daşıyan 
iqtisadi layihələr və bütün digər sahələri 
əhatə edən təşəbbüslərin ölkənin 
beynəlxalq nüfuzunu artıracağı heç bir 
şübhə doğurmur.

Bəyannamədə iki qardaş ölkənin 
tarixi münasibətləri, xalqlarımızın 
əvəzolunmaz liderləri, türk dünyası-
nın ən böyük övladları Mustafa Kamal 
Atatürk və Heydər Əliyevin kəlamlarının 
öz ifadəsini tapması da olduqca 
diqqətçəkən məqamdır.

Şanlı Vətən müharibəsinin başlan-
masından Zəfər gününə qədər Pre-
zident Ərdoğanın Azərbaycana açıq 
şəkildə siyasi, mənəvi dəstək verməsi 
və onun “Azərbaycan tək deyil “ mesajı 
haqlı mübarizəmizə müdaxilə etmək 
fikrində olan bütün qüvvələrin dayanma-
sı ilə nəticələndi.

Düşünürəm ki, xalqımız bu qardaşlıq 
dəstəyini, bu tarixi addımı heç zaman 
unutmayacaq.

Türkiyə postmünaqişə dövründə də 
işğaldan azad olunmuş torpaqlarda ge-
niş quruculuq işlərində fəal iştirak edir. 

Türk şirkətlərinin bərpa layihələrində 
aktivliyi qürur doğurur.

Həmrəylik nümunəsini özündə ifadə 
edən  Şuşa Bəyannaməsi hər birimiz 
tərəfindən sevinc və məmnunluqla qəbul 
olunmaqla yanaşı, ölkəmizdə fəaliyyət 
göstərən 48 siyasi partiya tərəfindən 
də birgə bəyanatla təqdir edilərək 
dəstəklənib.  

Şuşa Bəyannaməsi, həm də türk 
dünyasına  ciddi fayda verə biləcək 
siyasi sənəddir. İki qardaş ölkənin iki 
xarizmatik lideri tərəfindən imzalanan 
bu mükəmməl Bəyannamə xalqla-
rımızın, eləcə də bölgənin inkişafı, 
davamlı sülhün bərqərar olması üçün 
müstəsna əhəmiyyətə malikdir. Dost 
və düşmən ölkələrin belə həsəd apar-
dığı bu qardaşlıq Bəyannaməsi cənab 
Ərdoğanla Prezident İlham Əliyevin 
timsalında birliyimizin təminatıdır. Birli-
yimiz var olsun!

Rəşad MAHMUDOV, 
Milli Məclisin deputatı,  

YAP İdarə Heyətinin üzvü

Beynəlxalq Avtomobil 
Federasiyasının prezidenti 

Heydər Əliyev Mərkəzini ziyarət edib

Beynəlxalq Avtomobil Federasiyasının (FIA) prezidenti, ralli üzrə 
keçmiş pilot Mohammad ben Sulayem Heydər Əliyev Mərkəzini 
ziyarət edib. 

AZƏRTAC xəbər verir ki, qonaq 
əvvəlcə Heydər Əliyev Muzeyində 
ümummilli liderin xidməti istifadəsində 
olmuş avtomobillərə baxıb. O, muzeydə 
ulu öndər Heydər Əliyevin həyat və 
fəaliyyətinin bütün dövrlərini əhatə edən 
video və fotoarxiv sənədlər, eləcə də 
müxtəlif eksponatlarla tanış olub.

“Azərbaycan inciləri: tarixin axarın-
da”, "Musiqi alətləri: birlik və müxtəliflik", 
“Kukla incəsənətdə” sərgilərində olan 
FIA prezidenti Mərkəzdə nümayiş 
etdirilən klassik avtomobillərə də baxıb.

FIA prezidenti Mohammad ben Su-
layem və Azərbaycan Avtomobil Fede-
rasiyasının prezidenti Anar Ələkbərov 

məktəblilər arasında “Gələcəyin ekoloji 
avtomobili” virtual rəsm müsabiqəsinin 
qaliblərini diplomlarla təltif ediblər. 
Müsabiqə Azərbaycan Avtomobil 
Federasiyası və Azərbaycan Avtomobil 
Dilerləri Assosiasiyası tərəfindən təşkil 
olunmuşdu. 

FIA prezidenti, həmçinin gənclər və 
idman naziri Fərid Qayıbovla görüşüb. 
Görüşdə ikitərəfli əlaqələr, Azərbaycan 
Avtomobil Federasiyasının avtomobil 
idmanı sahəsindəki fəaliyyəti müzakirə 
edilib. 

Azərbaycan-Türkiyə qardaşlığının ən yüksək səviyyədə 
protokol ifadəsi kimi diqqətçəkən Şuşa Bəyannaməsində hər iki 
dövlətin istiqlalının əldə olunmasında xalqların birgə şəhidlik 
və zəfər savaşı üzərində qurulan tarixi ənənələr öz hüquqi 
təsdiqini tapdı. Azərbaycan Xalq Cümhuriyyətinin 1918-ci ildə 
qurulmasında Nuru paşanın rəhbərliyi ilə türk insanının, 1923-
cü ildə isə Türkiyə Cümhuriyyəti uğrunda azərbaycanlıların 
göstərdikləri fədakarlıq bənzəri olmayan bir hadisə kimi tarixə 
yazıldı. Bir əsr öncə iki dövlətin qurulma mübarizəsinə bir millət 
olaraq qatılan Türkiyə və Azərbaycan Şuşa Bəyannaməsi ilə 
bu ənənəni davam etdirməklə yanaşı, həm də dünyaya hüquqi 
sənəd olaraq təqdim etdi.

